Preeknotas vir Vrydag 21 Augustus 2009

Tema: Soek julle krag in die Here en trek Sy wapenrusting aan 

Efes 6: 10Verder nog dit: Soek julle krag in die Here en in sy groot mag. 11Trek die volle wapenrusting aan wat God julle gee, sodat julle op julle pos kan bly ondanks die listige aanslae van die duiwel. 12Ons stryd is nie teen vlees en bloed nie, maar teen elke mag en gesag, teen elke gees wat heers oor hierdie sondige wêreld, teen elke bose gees in die lug. (Want ons worstelstryd is nie teen vlees en bloed nie, maar teen die owerhede, teen die magte, teen die wêreldheersers van die duisternis van hierdie eeu, teen die bose geeste in die lug. (OuVertaling)
 13Trek daarom die volle wapen​rusting aan wat God julle gee, sodat julle weerstand kan bied in die dag van onheil en, nadat julle die stryd tot die einde toe gevoer het, nog op julle pos kan bly staan.14Bly dan op julle pos, toegerus met die 
· waarheid as gordel om julle heupe,die
· vryspraak deur God as borsharnas, 15en die 
· bereidheid om die evangelie van vrede te verkondig as skoene aan die voete. 16Daarby moet julle altyd
· geloof as skild in die hand hê, want daarmee sal julle al die brandpyle van die Bose kan afweer. 17Sit 
· verlossing as helm op en vat die
· swaard van die Gees, dit is die woord van God.18Doen dit alles 
· biddend en smeek God by elke geleentheid deur die Gees. Wees waak​saam en bid gedurig vir al die 
gelowiges. 19Bid ook vir my dat wanneer ek preek, God my die woorde gee dat ek die geheimenis van die evangelie met vrymoedigheid kan bekend maak. 20Ter wille van hierdie evangelie is ek ’n gesant in boeie. Bid dat ek dit met vrymoe​digheid kan verkondig soos dit my opgelê is.

Inleidend: Vier sake: 12 September se Dag van Verootmoediging, ons 24 Uur Gebedswag, 30 Dae Dagstukkies en ons voorbereiding. UAE Draai terug is ‘n groot taak. Dis ver bo wat ons ooit kan dink om te vermag. Hoe kry ons dit reg? Ons is te swak! Soek julle krag in die Here en in Sy groot mag!  Hoekom (1) want ons stryd is ‘n geestestryd teen die bose magte en (2) God se krag word in ons swakheid volbring. Anders gestel, bly in die radikale middel. Dis hoe dit moet wees. Ons leef in die radikale middel tussen Christus se eerste koms en die tweede koms. Ons lewe as mense wat alreeds aan die opstanding van Jesus deel het en in wie se lewe die Gees uitgestort is dws eindtyd mense. Maar alles het nog nie in volle vervulling gegaan nie. Ons is alreeds daar maar terselfdertyd leef ons in die “nog nie” en is daar nog aanvegting en stryd. En die manier hoe ons in hierdie radikale middel leef, is in Chrustus met Sy groot mag en deur die Heilige Gees wat ons met krag toerus (Hand 1:8). Die stryd teen die bose magte word geveg met geestelike wapens. Daarom moet ons die wapenrusting van God aantrek. Veral in hierdie 30 Dae is dit hoe God wil hê dat ons moet gaan lewe. Met die volle wapenrusting van God wat ons daagliks aantrek.
•
Wapen nommer een: Die waarheid as gordel om jou heupe. Deur te aanvaar dat Jesus die weg en die waarheid is, en deur dit uit te leef, staan jy die Satan teen. Waarheid word sigbaar in jou integriteit en manier van lewe.
•
Wapen nommer twee: God se vryspraak(geregtigheid) as borsharnas. As jy glo dat God jou vrygespreek het van jou oortredings, dan weet jy ook dat die Satan jou nie meer by Hom kan aankla oor jou sonde nie.

•
Wapen nommer drie: Die evangelieverkondiging as skoene aan jou voete. Deur vir ander mense te gaan vertel van God se verlossingsdaad in Christus, maak jy die Satan se grondgebied dag na dag kleiner. Skoene met klinknaels onder die skoensool het ‘n beeld gehad van iemand wat buig voor ‘n Romein die onderdrukker. Die goeie nuus - elke knie buig voor Jesus as Here die bevryder!
•
Wapen nommer vier: Geloof as skild. Deur God op sy woord te neem en nie aan sy beloftes te twyfel nie, keer jy die Satan se brandende pyle van twyfel af. Geloof is vertroue, laat jou op water loop, laat ‘n klein dogter Naäman na Elisa toe gaan om genesing te kry. Geloof laat dooies opstaan. Geloof laat berge versit. Geloof kom van God af  - Handelinge 3:16 en  2 Kor 4 :13 “...Ons het dieselfde Gees wat die geloof wek, en ons glo, daarom praat ons ook.” Die inhoud van ons geloof is God-Drie-Enig. 
•
Wapen nommer vyf: Verlossing as helm. Deur elke dag te glo dat jy deur Christus verlos is en dat jy ’n splinternuwe mens is, hou jy versoekings weg.
• Wapen nommer ses: Die Bybel as swaard van die Gees. Deur die Bybel te ken en reg te gebruik, dryf jy die duiwel tree vir tree agteruit. Psalm 1: Dit gaan goed met die mens wat in die Here se Woord sy vrugte vind. Heb 4:12  Want die woord van God is lewend en kragtig en skerper as enige tweesnydende swaard, en dring deur tot die skeiding van siel en gees en van gewrigte en murg, en is 'n beoordelaar van die bedoelings en gedagtes van die hart. 2Tim 3:16 Die hele Skrif is deur God geïnspireer en het groot waarde om in die waarheid te onderrig, dwaling te bestry, verkeerdhede reg te stel en ’n regte lewenswyse te kweek, 17 sodat die man wat in diens van God staan, volkome voorberei en toegerus sal wees vir elke goeie werk. 

•
Wapen nommer sewe: Gebed. Deur gereeld en volhardend te bid, gee jy die duiwel geen vashouplek in jou lewe nie. Waak en bid.
